
Govor  visokog  predstavnika
Valentina Inzka na otvaranju
20.  međunarodnog  trgovinskog
sajma u Zenici
 Vrijedi izgovorena riječ.
 

Privreda BiH može se pokrenuti
Dame i gospodo,

Izuzetne muzičke izvedbe koje smo upravo čuli – u kojima su
spojene  umjetničke  tradicije  iz  cijeloga  svijeta  –  kao  i
prisustvo  sve  većeg  broja  međunarodnih  kompanija  na
ovogodišnjem  sajmu,  svjedoče  o  činjenici  da  Bosna  i
Hercegovina može učestvovati – štaviše, da mora učestvovati –
na svjetskom tržištu.

Ona  će  na  njemu  konkurentno  učestvovati  samo  ukoliko  se
poduzmu politički i administrativni koraci kojima će se većem
broju kompanija omogućiti da počnu sa radom ovdje, i da rade
na optimalan način, kako bi mogle otvoriti nova radna mjesta.
To  je  ključ  za  stvaranje  poslovnog  okruženja  kojim  će  se
kompanijama iz Bosne i Hercegovine pomoći da svoju robu i
usluge prodaju u cijelom svijetu.

Moja je glavna poruka danas – nadam se da će je i mediji
prenijeti  –  da  su  preduslovi  za  strana  ulaganja  i  dobru
ekonomiju: stabilna politička situacija, funkcioniranje pravne
države i institucija. Najnoviji je primjer, vrlo bitan za
ekonomiju,  federalna  Komisija  za  vrijednosne  papire.  Ovoj
agenciji, kao i svim ostalim, ključan je princip kontinuiteta.
Nadam se da će vlasti prepoznati važnost kontinuiteta u ovoj
komisiji i u tom smislu iznaći rješenje.

Druga  poruka  koja  danas  mora  otići  iz  Zenice  jasna  je  i

sigurna potvrda da reforme mogu pokrenuti privredu BiH, i da
nadležne vlasti moraju na te reforme gledati kao na prioritet.

Različitost,  energičnost  i  samouvjerenost,  što  svi  mogu
vidjeti ovdje na 20. međunarodnom trgovinskom sajmu u Zenici,
pokazuju da je privredni uspjeh u Bosni i Hercegovini moguć.

* * *
U prvoj polovini ove godine bili smo svjedoci veoma opipljivog
porasta izvoza iz BiH, i to je ohrabrujuće.

Ali ono što je postignuto samo je djelić onoga što se može
postići.

I iako ima znakova oporavka izvoza, još uvijek nismo vidjeli
preokret u naporima da se smanji nezaposlenost, koja je tokom
2013. ustvari porasla – što je potpuno neprihvatljivo.

Vrijednost  domaćih  ulaganja,  kao  što  mnogi  od  vas  znaju,
također je uveliko opala ove godine.

Stoga pošaljimo jasnu poruku s ovog međunarodnog trgovinskog
sajma svima koji su odgovorni za ekonomsku politiku u Bosni i
Hercegovini. Resursi su ovdje; talenti su ovdje; odlučnost i
kreativnost i entuzijazam su ovdje – ono što nam treba je da
se težište stavi na efikasne ekonomske reforme koje će napokon
osloboditi  neiskorišteni  potencijal  ove  zemlje  i  njenih
radnika i poduzetnika.

U uvjerenju da se taj potencijal uistinu može iskoristiti – i
to što prije – veliko mi je zadovoljstvo proglasiti ovaj sajam
otvorenim.


